
	di jeron pepelike totonan, yening sida, baan Cai ngeberang gelis, lautang ja ento aba.



	Nanging apang pakeber caine gelis, apang kanten, antuk pangetutnya, tur ulungang di gookne, tongosne I Ula Agung, sinah pacang katut buri, keto pesan tuutang, apang sida lampus, musuh caine I Ula, saking daya, pangindrajalane sandi, ento anggon ngamatiang."
	Katuutang ban I Gagak sami, nuli, mesat, manambung ka taman, mangojog bale pepelike, kajinang busana halus, druen putran Sang Bupati, tumumpangeng patrane, tumuli cinuduk, raris age kakeberang, Ida Sang Nata, kagiat wau mangksi, I Goak nyotot busana.
	Busana Ida Sri Bupati, ento emas, masesocan mirah, inten mutiara breliane, parekne encol mangetut, I Gagak makeber aris, kacerita suba napak, di muncuk kepuh agung, tongosnya I Ula raja, ditu lantas, busanane prajani, kaulungang di gooknya.
	Wau kanten pangetutnyane sami, kaulungang, busanan Sang Nata, ka tengah gook kayune, irika pada ia umung munyin anake nyagjagin, sami pada ngorahang, busanane engsut, tumuli ada ngenggalang, menek wreksa, kakantenang ula mandi, ditu laut kamatiang.
	Samatinnya punang Wiala sandi, nuli enggal pangetutne nyemak, busanane sarwa mule, druen putran Ida Sang Prabu, laut katurang ke puri, Sang Nata lintang kenak, I Gagak puniku, rena idepnya magenah, karahayuan, di punyan kepuhe niki, dening i satru sirna.

